
  

Drinke merr ooner druff! 

 
Om Neijohrsdaach hadde merr de Karl unn die Paula besucht unn de 
Schorsch unns Kättche warn aach dort. Sunnst hadde merr alsemol 
sesomme Silvester gefeiert, awwer dissmol wolld die Fraa unn ich uff 
die Wart unn doo wollde die onnern nit mett. Weil die Paula unns 
Kättche wussde, dasses zimlich babbisch war uffem Wartweg unn 
hadde Ängst, im Dunkele auszerutsche unn sich die Knoche ze bre-
che. Mir hadde e Daschelomp unn zwaa große Scherm als Spazier-
stecke debei, doo gings einichermaße.  

On de Wart wars Ständche uff mett Glühwoi unn Sekt ferr enn 
Haufe Leit, ess war nit kalt unn fast trocke, nor oomol hotts korz ge-
reechent. Punkt Zwölf hawwe merr all Prost Neijohr gerufe, jeder hott 
jede gedrickt unn all hawwe merr mett Sekt uff e gut nei Johr ooge-
stoße.  

Was hott merr von dort owwe enn Blick iwwer Flerschem! Unn 
aach iwwer Raunem unn Risselsem bis hie nooch Groß Gerau, unn 
wie iwwerall so weit merr gucke konnt die Rakete hoch gonge sinn, 
doo iss oom gonz warm worrn ums Herz. Weil hier sinn merr 
dehoom, hier lewe merr gern unn hoffentlich noch e paar Johr. 

Wie merr also allminonner sesomme sitze unn mettem Gläsje 
Sekt uff unser Gesundheit oostoße, sacht die Paula: Wenn dess neie 
Johr so werrd wies alte, dann gehts. Wenn merr awwer heert was 
alles so in de Welt bassiert, doo lewe mir hier im Gelobde Lond. 

De Schorsch hott genickt: Ess iss werklich wohr. Mir hawwe joo 
immer mol was ze krätsche, awwer eichentlich hawwe merr koon 
große Grund uns zu beschwern. Mir lewe innere sauwere Stadt, 
hawwe gute Freunde, hawwe warm im Winder, hawwe se esse unn 
se drinke unn mett unserne Knoche gehts aach noch einichermaße. 
Merr derf joo nit vergesse, dass de Honnes unn ich dissjohr sibbzich 
werrn.  

Doo moont de Karl: Awwer ich glaab, dess neie Johr gieht genau 
so schnell erum wies alte. Ei guckt doch emol: kaum hawwe merr de 
Christbaum abgebutzt, misse merr schunn widder die Nannkapp su-
che.  

Ja, iwwerleecht de Schorsch, ich konn mich nit erinnern, dass 
Fassenacht so korz hinner de Weihnachte war wie dissjohr. 

Naa, naa, hott die Paula sich gemeld, ess gab schunn Johrn, doo 
war Aschermittwoch nit wie dissjohr om neunde Februar, naa, 1978 
unn aach 1989 war de Aschermittwoch sogar nochen Daach frieher, 
om achte Februar. 

Ei Fraa, woher waaßden dess so genau?, hott de Karl gefroocht. 
Die Paula war gonz eifrich: Ei weil 1978 om Aschermittwoch mo-

ine Schwester ihr Laura uff die Welt kumme iss, unn als dess Kind elf 
war, 1989, hadds aach om Aschermittwoch Geburtsdaach. 



  

Was unser Mädcher alles noch wisse, habb ich mich gewunnert, 
ei ich waaß noch nit emol die Geburtsdaache von unserne Enkelcher 
auswennich. 

Ei, hott de Schorsch gesacht, so Fraue hawwe halt e gonz onner 
Beziehung zu Kinner, weilse selwer Kinner krieht hawwe. Unn mir? 
Mir wisse noch nit emol wonn merr se gemacht hawwe. 

Ich habb gegrinst: Heit det ichs wisse, entweder im Mai odder im 
Oktower! 

Dess Kättche hott gelacht: Doo warsde awwer fleißicher als de 
Schorsch - drinke merr ooner druff!  
 
Eiern Honnes  


